
Vilmund Jacobsen

Fiskamarknaður Føroya 
roknar við einum ella tveim­
um línuskipum í næstu 
viku. Annað skipið roynir 
undir Føroyum, hitt undir 
Íslandi.

Um útróður verður 
sagt, at streymurin verður 
hampiligur, og tí væntar 
marknaðurin nakað av 
útróðrarfiski, um veðrið 

verður til vildar.
DMI sigur um veðrið 

týsdagin og mikudagin, at 
hann verður høgur í ættini, 
3-8 m./ sek.

- Djúpvatnstrolararnir, 
sum eru til fiskiskap, fiska 
upsa, men fiskiskapurin er 
sum heild smáligur.

Fiskamarknaður Føroya 
vísir á, at seks partrolarar - 
ella trý pør - fiska gulllaks, 
meðan hinir fiska upsa. 

- Fiskiskapurin hjá par­
trolaranum, sum fiska upsa, 
er smáligur.

Lagt verður aftrat, at 
allir trolbátarnir lógu við 
bryggju fríggjadagin, men 
møguliga loysti onkur bátur 
í vikuskiftinum.

Mikudagin væntar 
Fiskamarknaður Føroya 
tvey garnaskip inn at landa. 
Annar fiskar havtasku, hin 
svartkalva.

Bæði týsdagin og mikudagin siga veðurforsøgnirnar 
lítlan og ongan vind, og tí eru útlit til útróður í vikuni

Hampiligur streymur 
og hampiligt veður

Tá streymurin verður hampiligur, og veðurútlitini eru góð, er 
væntandi, at nakað av útróðri verður hesa vikuna 

Í løtuni skiftir MEST ljós­
motor umborð á flakatrol­
aranum Vesturvón, og eisini 
fær bógskrúvan á strand­
faraskipinum Ternuni, sum 
røkir sigling um Nólsoyar­
fjørð, eina høvuðsumvæl­
ing, umframt at smávegis 
viðlíkahald verður gjørt. 
Ternan verður væntandi 
liðug á bedingini hesa viku­
na. 

Sluppin Westward Ho er 
eisini á bedingini hjá MEST, 
har ymiskt viðlíkahaldsar­
beiði verður gjørt.

Koma og fara
Herfyri hevði MEST eisini 
skipini uppi, sum Faroe Origin 
í Saltangará hevur keypt úr 
Vági. Tað eru Hvannafelli 
og Bláfelli, sum nú kallast 
Skúgvur og Munkur. 

- Hetta var vanligt eftirlit 
og málingaarbeiði í sambandi 
við søluna, sigur stjórin á 

MEST, Mouritz Mohr.
Hann leggur aftrat, at 

onnur skip hava eisini verið 
uppi seinastu tíðina, men tal­
an hevur mest verið um van­
ligt viðlíkahald.

- Skip koma og fara, og so­
leiðis er gongdin alla tíðina, 
sigur skipasmiðjustjórin.

Skála og Runavík
Á MEST á Skála er eisini 
nakað at gera. Arbeitt verð­
ur eitt nú upp á gearið á 
ísfiskatrolaranum Phoenix, 
umframt at høvuðsmotorur­
in á ísfiskatrolaranum Vest­
urskini verður umvældur. 
Hesi bæði skipini liggja við 
bryggju á Skála.

- Á MEST í Runavík verð­
ur í stóran mun arbeitt við 
viðlíkahaldi og nýgerð, ser­
liga til fiski-og alivinnuna, 
sigur Mouritz Mohr, stjóri á 
skipasmiðjuni MEST.

Samlaði truppurin hjá 
MEST liggur í løtuni um 120 
fólk.

Skipini koma og fara
Á skipasmiðjuni MEST eru 120 mans til arbeiðis. Mouritz Mohr, stjóri, sigur, at nakað er at 
gera, men talan er ikki um tey stóru arbeiðini, men meiri um vanligt viðlíkahald

Tað kann síggja út, sum nógv er at gera á bedingini hjá MEST í 
Havn, men ofta er talan um vanligt viðlíkahald, sum ikki tekur 

langa tíð. – Men vit hava eitt sindur at gera alla tíðina, bæði 
í Havn, Skála og í Runavík, sigur stjórin, Mouritz Mohr 

talan er mest um 
vanligt viðlíkahald í 
Havn og á Skála


